
GOUVÈNÈ CUOMO ANONSE FWA TRAVAY NANO NAN MOHAWK VALLEY A ATIRE PLIS PASE 1.500 

KANDIDA NAN GWO CHO POU SIPÒTE INISYATIV NANO UTICA 

 

Gouvènè Andrew M. Cuomo jodi a te anonse siksè plis foul premye Fwa Travay Nano Utica a, ki te fèt 

nan tèt kole ak Depatman Travay Eta New York ak SUNY College of Nanoscale Science and Engineering 

(CNSE) ak antrepriz asosye li yo. 

 

1.700 moun anviwon te patisipe nan fwa travay la jodi a sou kanpis Utica nan nouvo SUNYIT/CNSE ki 

fenk fizyone a, ak plis pase 1.500 patisipan ki anrejistre alavans ak lòt prezantasyon san randevou. Akòz 

reyaksyon ki depase sa yo, òganizatè yo ap konsidere pou kounye a plan pou plis aktivite sansibilizasyon. 

 

Fwa travay Nano a te òganize pou ede jwenn anpwaye pou 300 dyòb ki genyen pou kounye ak pou lavni 

nan Computer Chip Commercialization center (Quad-C) a. Nivo salè pou yon ane varye ant $35.000 ak 

plis pase $100.000 pou pozisyon yo ki jwen bourad lajan nan Research Foundation pou konpayi lokatè 

SUNY ak Quad-C, tankou Advanced Nanotechnology Solutions, nfrastructure, ak Valutek.  

 

“Nou kontan pou n anonse premye fwa travay la ki pral bay anpwaye pou pozisyon ki louvri nan kad 

nouvo inisyativ enteresan Nano Utica te yon kokenn siksè,” te deklare Gouvènè Cuomo. “Plis pase 1.500 

moun kap chèche dyòb te di jan yo enterese nan fèt tèt kole pou kwasans ak remanbreman Mohawk 

Valley, yon prèv ki montre metòd ak estrateji nou an pou rekonstri ekonomi rejyon sa ap bay rezilta.” 

 

Prezidan Direktè Jeneral nouvo SUNYIT/CNSE ki fenk fizyone a, Doktè Alain Kaloyeros, te di konsa, 

“Patisipasyon nan fwa travay Nano jodi a se montre aklè siksè inisyativ Nano Utica Gouvènè a. Gouvènè 

te konnen rejyon sa te gen yon mendèv ki gen gwo konpetans ki ka sipòte dezyèm platform eta a pou 

nanoteknoloji, epi jodi a mendèv la te reponn ak apèl la. Nou aplodi Gouvènè a pou lidèchip li epi nou 

espere resevwa rezidan Konte Oneida nan domèn pwofesyonèl enteresan sa kap devlope.” 

 

Komisyonè Depatman Travay Eta New York, Peter M. Rivera, te di konsa, “Atravè Fwa Travay Nano Utica, 

Gouvènè Cuomo founi plizyè milye moun posiblite pou yo patisipe nan ekonomi wot teknoloji Eta New 

York kap devlope a. Depatman Travay la kontan anpil ak patisipasyon ak eksitasyon ki genyen nan 

evenman sa. Kandida ki gen gwo kalifikasyon yo ki te patisipe nan evenman sa montre aklè Mohawk Valley 

gen sa ki nesesè pou sipòte dezyèm platfòm eta a pou rechèch ak devlopman ki chita sou nanoteknoloji.” 

Komisyonè Biwo Sèvis Jenewo Eta New York, RoAnn Destito, te di konsa, “Utica gen yon long istwa siksè 

nan biznis ak endistri, epi jounen jodi a, plis pase 2.000 moun te di yo vle ede ekri chapit annapre nan 

istwa sa. Sipò ak patisipasyon san zatann nan fwa travay Nano Utica se prèv Gouvènè Cuomo bay tout 

rejyon an yon lòt boustè. L ap kreye posiblite istorik nan Konte Oneida, epi nou aplodi Gouvènè a pou 

reyalizasyon potansyèl popilasyon li a.” 

 

Senatè Joe Griffo te di konsa, “Se sa inisyativ Nano Utica ye; ouvri pòt la pou nouvo karyè pwofesyonèl 

enteresan atravè fwa travay tankou sa jodi a. Nou vle remèsye Gouvènè Cuomo pou lidèchip li ak 

angajman li, ansanm ak patenè nou yo nan gouvenman lokal yo. Nan travay ansanm, n ap reyalize bèl 

bagay.” 

Manm Asanble Anthony Brindisi te di konsa, “ Se yon kokenn reyalizasyon nan devlopman inisyativ Nano 

Utica Gouvènè Cuomo a. Nou wè envestisman nan bilding ak lòt enfrastrikti, men jodi a nou kòmanse 

temwen envestisman nan popilasyon nou an. Konte Oneida gen yon bèl fiti nan nanoteknoloji ak yon 

mendèv nivo mondyal ki pare pou sipòte l.” 

 

Egzekitif Konte Oneida Anthony Picente te di konsa, “Yon rezilta lidèchip Gouvènè Cuomo a se Konte 

Oneida ak tou rejyon an ki pare pou kwasans solid dènye tekonoloji yo ap pote. Se yon lòt pyès nan 

mozayik ekonomik konte sa y ap mete ansanm jis atan, sa ki montre yon imaj vivan pil ak pakèt opòtinite 

ki genyen pou etidyan ak moun kap chèche dyòb menm jan.” 

 

Majistra Utica, Robert Palmieri, te di konsa, “Fwa Travay Nano Utica pral ofri posiblite pou plizyè milye 

moun nan kominote nou an. Ak nanoteknoloji ki gen isit la epi kap vini nan rejyon nou an enteresan 

anpil epi pral sèvi kòm yon vre boustè pou devlopman ekonomik. Grasa wo nivo enterè rezidan nou yo, 

nou kontan pral gen yon dezyèm Fwa Travay Nano Utica pou asire tout moun gen yon chans pou yo 

aplike ak pase entèvyou pou posiblite karyè enteresan sa yo.” 

 

Sipèvizè Vil Marcy a, Brian Scala, te di konsa, “Atravè kolaborasyon ant akademi, kòporasyon prive ak 

gouvenman lokal ak eta a, gen posiblite san parèy kap kreye nan vil nou an ak nan tout Eta New York. 

Kòm temwayaj pou lidèchip Gouvènè Cuomo a, li vreman ankourajan pou wè gen anpil moun konsa ki 

enterese nan Fwa Travay Nano sa ki ouvri pòt pou yon kantite karyè enteresan kap gwosi nan rejyon nou 

an kap vini byen rapid yon sant inovasyon repitasyon mondyal.” 

 

Prezidan Mohawk Valley Economic Development Growth Enterprises Corporation (EDGE) la, Steve 

DiMeo, te di konsa, “Nan tèt kole ak SUNY, CNSE, SUNYIT, ak prensipal kòporasyon teknoloji modèn, nou 

kontan anpil pou n wè inisyativ Nano Utica Gouvènè a fè yon pa annavan ak fwa travay sa ki ofri plizyè 

santèn karyè enpòtan pou moun kap chèche dyòb nan zòn nan. Sa reprezante yon nouvo jou pou rejyon 

sa pandan Mohawk Valley EDGE ak patenè nou yo kontinye ap reyalize pwomès efò ekonomik 

estraòdinè sa.” 

 

Patisipan nan fwa travay la te jwenn yon posiblite pou yo konnen ouvèti ki genyen pou kounye a ak pou 

lavni, ranpli epi remèt aplikasyon yo epi patisipe nan premye entèvyou. Yon efò sansibilizasyon enpòtan 

te fèt pou envite fanm, veteran, ak kandida minorite yo pou patisipe nan Fwa Travay Nano Utica. W ap 

jwenn detay sou efò sansibilizasyon annapre yo lè y ap disponib. 

